
Mahalo i nā kamaʻāina, nā kānaka hoʻi o kēia wahi a 
kākou i ʻākoakoa mai nei;

Mahalo i ke aloha o ka poʻe Hawaiʻi i ka ʻae ʻana i kahi 
kūpono hoʻi e hoʻākea ai i ko kākou hoʻomaopopo ʻana i ka 
pilina kumu o ka moʻomeheu a me ke ao ola;

Mahalo i ia mea he kuleana a me kona pilina i ka mālama 
ʻana i ka ʻāina a me ke kai;

Ho‘omaika‘i aku i ka Nature-Culture Journey i ka 
hoʻokumu ʻana i wahi no nā kānaka o nā ʻāina like ʻole 
e kūkākūkā ai a kūkaʻi ʻike a hana hoʻi i holomua ai 
ka mālama ʻana i nā wahi koʻikoʻi ma o ka pilina o ka 
moʻomeheu a me ke ao ola.

No‘ono‘o i ka manomano o nā ʻikena i hāpai ʻia aʻe ma 
ka Nature-Culture Journey e hōʻike ana i ua mau pilina lā o 
ka moʻomeheu a me ke ao ola, keu hoʻi ma ka ʻāina a me 
ke kai, e hoʻolako ana i mau ʻano e ʻimi ai ke kanaka i ka 
mahiʻai mauō, ke kūʻokoʻa ma ka hoʻolako ʻai, a me ka pono 
o nā kaiāulu kūlanakauhale;

‘Ike i nā māhele laʻa o ka moʻomeheu a me ke ao ola, a 
hoʻomaikaʻi mākou i ke kamaʻilio ʻana o ko ka Sprituality and 
Conservation Journey, me nā hua hoʻi i puka mai e hoʻoulu 
mai ana i ko mākou noʻonoʻo;

Mahalo i nā laʻana hana maikaʻi i hōʻike ʻia aʻe ma ka ʻAha, 
nā hana hoʻi e hoʻokino ana i nā ʻoihana kū i ke kahua ʻāina, 
ka hoʻokele ʻana a me ka ʻimi ʻana i ka pono kaulike, ka 
mālama ʻana i ka pono o ka poʻe ʻōiwi me nā kaiāulu kūloko 
ʻoiai hoʻi e hoʻoikaika ana i nā ʻoihana kuluma;

Ho‘omaopopo iho i ka hopohopo nui o kānaka i ke ʻano 
kūlanalana o ka hoʻoilina pono o ka nohona kanaka me 
ke ao ola ma muli o ka lolina o ke ao a me ka hopohopo i 
ka une ʻia o ka pilina o kānaka me ke ao ola, ʻoiai he mau 
hōʻailona ia o nā hana nui e hūhewa nei ko kākou ala;

Ho‘omaopopo i ke kū ʻana o ka honua nei ma kahi e 
lālā ai ke ala o mua, a hōʻike nā hua noiʻi ē, na ka hana i 
hoʻokumu ʻia ma ka pilina o ka moʻomeheu me ke ao ola 
e hoʻomaikaʻi aʻe i nā papahana mālama ʻāina, e paipai i 
ke kipona ʻokoʻa o nā lāhui like ʻole, kākoʻo i ka pono o nā 
kaiaulu kuaʻāina a kūlanakauhale, a hoʻoholomua nō hoʻi i 
nā pahuhopu mauō i loko o nā hana like ʻole;

Ho‘omana‘o i ka hiki ma loko o nā kuʻikahi kūwaho, e laʻa 
ka World Heritage Convention a UNESCO, kahi palapala e 
hoʻohui ana i ka pilina mau o ke ao ola a me ka moʻomeheu, 
a pēlā me nā ʻaelike i haku ʻia no ka mālama ʻana i ka ʻokoʻa 
manamana o nā mea ola a me nā moʻomeheu o ke ao, 
nā palapala hoʻoholo a me nā palapala kūwaho ʻē aʻe e 
hoʻokahua ana i ke kūlana hana e pono ai nā aupuni a pau 
o ka honua;

Ho‘omaika‘i i ka māhuahua ʻana mai o ka mahalo i ka 
ʻike ʻōiwi me kona waiwai iho nō, ka hoʻonaʻauao ʻana i kū i 
ke kahua ʻāina a me ka ʻike e loaʻa ana ma ia ʻano hana;

Ho‘omaopopo iho i ke kākoʻo koʻikoʻi o ka ʻike kuʻuna no 
ke ao ola a me ka moʻomeheu ma ka hoʻokō ʻana i nā UN 
Sustainable Development Goals, ka Paris Agreement, ka
Sendai Framework, a me ka New Urban Agenda o Habitat 
III, a me ka pono nui o ua mau ʻike lā i ka hoʻokō ʻana i nā 
pahuhopu o kēia mau ʻaelike;

Mālama Honua - E mālama i neia moku Honua 
He Mau ʻŌlelo Hoʻohiki na ka Poʻe i Komo i ka Nature-Culture Journey ma ka ʻAha Mālama 
Honua o ka IUCN i Honolulu, Hawaiʻi 2016. 
Me ka ʻike i nā pilikia e kūpilikiʻi nei ke kūlana o ka honua, ke hana aku nei mākou, ka poʻe i komo i ka Nature-Culture 
Journey o kā ka IUCN ʻAha Mālama Honua, i ʻākoakoa mai nei i Honolulu, Hawaiʻi i Kepakemapa 2016, penei: 



Koi i nā hana hou e komo ai ke ao ola me ka moʻomeheu 
ma ke ʻano e kō ai nā pahuhopu ākea o laila, me ka paipai 
pū aku i ke alakaʻina, ke komo pū ʻana, ka ikaika, a me ka 
pono o nā kaiāulu i pili;

Koi i nā pōʻai pili ao ola a pili moʻomeheu e hana pū 
ma nā pilikia nui o ka honua a kākou e ʻalo nei ma o 
ka hoʻoholomua ʻana i mau hanana pili ao ola a pili 
moʻomeheu i mea e kō ai nā UN Sustainable Development 
Goals, ka Paris Agreement, ka Sendai Framework, a me 
ka New Urban Agenda o Habitat III;

Ho‘ohiki i ka hoʻoholomua ʻana i kēia huliau o ka mālama 
ʻāina i loko o kā mākou ʻoihana ponoʻī ma o ka hoʻohui 
ʻana i nā kānaka o nā ʻoihana like ʻole i mea e hoʻomau ai i 
kēia mau kamaʻilio ʻana i waena o nā hoa hana, nā kaiāulu 
a me nā hanauna o kēia mua aku;

Koi i ka IUCN e hoʻokumu a hoʻohiki ihola i kahi manaʻo 
hoʻokele no ka hoʻomaopopo ʻana a me ka hoʻokomo ʻana 
i nā loina a me nā hana moʻomeheu i loko o ka ʻoihana
mālama ao ola, e like me ia i hoʻoholo ʻia e kā ka IUCN 
ʻAha Mālama ʻ ina Honua o ka makahiki 2008;

Koi iā ICOMOS e hoʻomohala aʻe i kāna mau hana no ka 
hoʻokomo ʻana i nā pono o ke ao ola a me ka moʻomeheu 
kuʻuna, a e hoʻomau aku i ka hana pū ʻana o ka Nature-
Culture Journey me ke kamaʻilio nui ʻana ma ka ʻAha Laulā 
ma New Delhi ma ʻĪnia, i ka makahiki 2017;

Koi iā ICCROM e hoʻomau i ke alakaʻi ʻana ma ka 
hoʻoikaika me ka hoʻomohala ʻana i nā papahana e kālele 
ana i nā pilina ma ka mālama ʻana i ka moʻomeheu a me 
ka ʻike kuʻuna no ke ao ola, ke komo pū ʻana o nā kaiāulu, 
keu hoʻi ma ka hoʻokō ʻana aʻe i ka papahana World 
Heritage Leadership i hoʻokumu ʻia ma ka ʻAha Mālama 
ʻ ina Honua iho nei a ka IUCN;

Koi iā ICOMOS, IUCN, ICCROM a me UNESCO e 
hoʻonui a hoʻonuʻa i kā lākou hana lōʻihi pū ʻana e hoʻololi 
ʻokoʻa ai i ke ʻano o ka mālama ʻana i ka ʻike kuʻuna o ke 
ao ola a me ka moʻomeheu, i mea hoʻi e naʻi ai i nā pilikia 
nui o ke au e neʻe nei;

Koi aku i nā aupuni, nā alakaʻi kūloko a me ka poʻe 
lawelawe ʻoihana e hoʻokumu iho i nā hana pū ʻana e 
holomua ai ka lōkahi o nā ʻōlelo ʻaelike, nā kahua kānāwai 
a me nā palapala kūwaho no ka hoʻopalekana ʻana i ka nui 
manamana ʻokoʻa o nā moʻomeheu a me nā mea ola o ka 
honua;

Koi i ka poʻe hāʻawi manawaleʻa, nā hui o waho o ke 
aupuni, ka lehulehu, a me ka ʻaoʻao ʻoihana kūʻokoʻa e 
hoʻoholomua i ke kūlana koʻikoʻi o ka moʻomeheu a me ke 
ao ola;

Koi i nā kula like ʻole e hoʻomohala i mau papahana noiʻi 
a hoʻonaʻauao hoʻi e nānā pū ana i ka pilina mau o ke ao 
ola me ka moʻomeheu, nā papahana hoʻi e kākoʻo ana i ka 
hoʻoulu hou a hoʻololi hoʻi i ka manaʻo o kānaka no ia mea 
he mālama ʻāina a me ke kaʻana like aku i kēia ʻike ma ke 
ʻano ʻōlelo maopopo leʻa no ke anaina ākea loa;

Kono i nā lāhui a puni ke ao e komo nei i ka mālama 
ʻāina a ao ola e hui like me mākou ma kēia hoʻohiki e lawe 
a hoʻokumu i kēia mau ʻōlelo i loko o ko lākou mau kaiāulu 
ponoʻī.

Manaʻo hoʻākāka: 
Pālua ke alakaʻi ʻia ʻana o ka Nature-Culture Journey na IUCN a me ICOMOS, me ke kōkua pū mai o US/ICOMOS a me nā hui kākoʻo he nui.

No laila ho‘i mākou e hana ai penei -  


